2 Tesalonika Introduksyon

Itinuro sa atin ng unang sulat sa mga taga-Tesalonika ang kahalagahan ng paghihintay sa pagdating ni Kristo sa pangangaral ni Pablo.

Malakas na pampasigla ang paghihintay sa Araw ni Kristo para mapanatili ang pananampalataya ng mga unang Kristiyano. Ngunit maaari rin itong magdulot ng di-mabuting nerbiyos. Ang iglesya ng Tesalonika ang unang halimbawa ng mga minorya at mga grupong inuusig na ang normal na paglago ng buhay-Kristiyano ay sinisira ng paghihintay sa wakas ng mundo.

Sa sulat na ito, na sinulat ilang buwan pagkatapos ng una, sinisikap ni Pablo na papanatagin ang loob ng pamayanan.

2 Tesalonika komentaryo

• 1.1 Muli nating natatagpuan ang kapare​hong mga kuru-kuro na ipinaliwanag natin sa 1 Tesalonika. Inuusig na ko​munidad. Batayan ng Kristiyanong pamumuhay: pana​nampalataya, pag-asa (o kata​tagan), pag-ibig. Ang araw ni Kristo.

• 6. Marapat na bayaran ng Diyos ng hirap. Kapag nag​sasalita sa mga pagano ang mga apostol, iginigiit nila ang paghatol ng Diyos. Sa katunayan, hinding-hindi inakala ng mga pagano na hahatulan sila sa wakas ng kanilang buhay. Ang unang kailangan sa buhay-Kris​tiyano ay ang kaalaman na may mabuti at masama at hinahatulan ng Diyos ang lahat ng tao.

Ipakikita siya mula sa langit upang parusahan… Noong mga unang araw ng mga apostol, inakalang ma​lapit nang dumating ang Araw ng Panginoon, at maraming usap-usapan tungkol sa pag​hatol sa masasamang tao sa pagsisimula ng Huling Kaharian (Huling Paghuhukom). Ngayon naman, naniniwala tayo na hindi pa ito nalalapit, kaya minamabuti nating mag-isip ng paghatol na gagawin sa wakas ng buhay ng bawat tao (Personal na Paghuhukom).

• 2.1 Huwag kayong mabahala. Pang​karaniwan sa komunidad na inuusig ang nangyayari sa simbahan ng Tesalonika: mahilig ang mga taong umatras mula sa tunay na buhay. May mga usap-usapan na nalalapit na ang Pagda​ting ng Panginoon, at maaaring magis-terika ang mga naghi​hintay. Ipinaaalala ni Pablo sa kanila ang ilang katotohanan.

Kailangang mauna ang Pagtallikod. Bago magbalik si Kristo, kailangang magkaroon ng “Pagtalikod,” o pandaigdig na krisis sa relihiyon. Kailangang dumating ang anti-Kristo. Totoo ngang may anti-Kristo sa lahat ng panahon (tingnan ang 1 Jn). Gayunpaman, sa huli, mag​ka​​karoon ng kumakatawan sa anti-Kristo nang higit kaysa mga nakaraan. Babalik si Kristo sa kaluwalhatian sa panahong waring gapi na ang Iglesya.

Alam ninyo kung ano ang pumipigil sa kanyang paglitaw (6). Tila may dalawang kuru-kuro si Pablo: nangyayari ang lahat sa panahong itinakda ng Diyos, at tumatagal ang bawat tao sa kasaysayan para isagawa ang lahat ng kabutihan at lahat ng kasamaan na dala niya sa kanyang sarili. Pagbanggit ni Pablo sa Pagtalikod, tinu​tukoy niya ang mga bansang na-ebanghelyo na; nagtatrabaho na ang puwersa ng kasamaan sa piling nila (7). Ngunit hindi magkakaroon ng pagtatakwil sa relihiyon o anti-Kristo hangga’t hindi nagagampanan ang papel ng dalawang dating aktor. Sa isang dako, kina​kailangang mai​pahayag sa lahat ng bansa ang Ebanghelyo; sa kabilang dako naman, kinakailangang ibuhos ng bansang Judio ang kanyang galit sa Iglesya. Ang dalawang bagay na ito ang pumi​pigil sa pagdating ng anti-Kristo.

Talagang di inakala ni Pablo na ang panahon ng mga bansa na binanggit ni Lucas (21:24) ay tatagal ng maraming dantaon; akala niya’y ilang taon lamang ang pinag-uusapan.

Ipadadala sa kanila ng Diyos ang pandaraya. Hindi ibig sabihin niyon na nagba​​balak ng ma​sama ang Diyos; pinaba​bayaan lamang niya na walang magawa laban sa mga pagkakamali iyong mga nagtakwil sa liwanag. Sa katagalan, ang mga kaparehong tao na hindi nagsasaalang-alang sa mga di-mapag-aalinla​nganang pagpa​pahayag ukol sa pananam​palataya ay sumu​sunod sa mga doktrina at kuru-kurong walang batayan.

• 13. Hinihikayat ni Pablo ang Iglesya tulad ng gina​wa niya sa 1 Tesalonika, na sundin ang kan​yang mga utos at patakaran. Mas mahigpit siya sa paggiit na may tungkulin silang mag​trabaho. Kung lahat ay magtatrabaho, magiging mas panatag ang kanilang pananampalataya.

Pansinin ang mga salitang mga tradisyon na ginamit ni Pablo. Ang mga tradisyon ay ang mga kaugalian, seremonya at aral na ipinapasa ng mga tao sa sali’t-salinlahi. Ang mga ito rin ay mga paggamit at uri ng pamumuhay na inaari sa pagsapi sa isang komunidad. Tinuligsa ni Jesus ang labis na pagpapahalaga ng mga Pariseo sa kanilang mga tradisyon, na umabot sa antas na dinaig pa ng mga ito ang mga utos ng Diyos (tingnan ang Mc 7:5). Gayunpaman, si Jesus mismo nang kasama niya ang mga apostol ay nagturo sa kanila ng natatanging paraan ng pa​nanalangin, pagkilos, at pamumuhay sa pagsasamahan. Kaya ang mga ito ang mga tradisyon na pinapapanatili ng mga apostol sa Iglesya.

